
літаратуразнаўца 

 

Нарадзілася 7 снежня 1953 года ў вёсцы 

Пінкавічы Пінскага раёна Брэсцкай вобласці ў сям'і 

рабочых. Скончыла з залатым медалём Пінкавіцкую 

сярэднюю школу імя Якуба Коласа ў 1970 годзе і 

паступіла на філалагічны факультэт Беларускага 

дзяржаўнага ўніверсітэта, які закончыла с 

чырвоным дыпломам ў 1975 годзе. Працягвала 

вучобу ў аспірантуры (1975-1978), пасля заканчэння 

якой працавала выкладчыкам. З 1986 г. - дацэнт той 

жа кафедры. З 1993 г. да верасня 2005 г. працавала 

на кафедры гісторыі беларускай літаратуры. 

Выкладала гісторыю беларускай літаратуры ХІХ - пачатку ХХ ст. і вусную 

народную творчасць. 

Кандыдат філалагічных навук (1980). Дацэнт (1988). Член Саюза 

пісьменнікаў Беларусі (1981). З’яўлялася сябрам рэдкалегіі часопіса 

“Маладосць”, а таксама рэспубліканскай Рады Таварыства беларускай мовы 

імя Ф.Скарыны. Узначальвала суполку філалагічнага факультэта 

Міжнароднай асацыяцыі беларусістаў (1991-2005). 

Цікавасць да паэтычнага слова ў Л.Тарасюк выявілася рана. Ужо ў 9-

10-гадовым узросце складала першыя вершаваныя радкі пра вясну, восень. 

Упершыню ў друку яе вершы з’явіліся ў 1966 годзе ў газеце “Піянер 

Беларусі”. Аднак пачаткам літаратурнай дзейнасці паэтэса лічыла 1972 г., 

калі ў часопісе “Маладосць” была змешчана нізка яе вершаў. Выдала кнігу 

паэзіі “Смага ракі” (1983). Некалькі прыкметных паэтычных нізак былі 

змешчаны ў розны час на старонках часопіса “Маладосць” і штотыднёвіка 

“Літаратура і мастацтва”, каля дваццаці яе вершаў уключаны ў кнігу “Галасы 

вёснаў” (1997), што выйшла ў серыі “Школьная бібліятэка”, анталогію 

беларускай паэзіі “Краса і сіла” (2003). 

Даследавала паэтыку беларускай літаратуры ХІХ - пачатку ХХ ст. 

Акрамя гэтага Любоў Тарасюк – вядомы крытык і літаратуразнаўца, 

аўтар манаграфій “Вернасць вытокам: Фальклорныя традыцыі ў сучаснай 

беларускай паэзіі” (1985), “Мастацкія кірункі і плыні ў беларускай паэзіі ХІХ 

- пачатку ХХ ст.” (1999), навучальнага дапаможніка для школ, ліцэяў, 

гімназій, ВНУ “Беларуская літаратура: ХІ - пачатку  ХІХ ст.ст.” (1999; у 

сааўтарстве). Сваю апошнюю кнігу “Апалогія красы” Л.Тарасюк выдала ў 

2003 годзе. У кнізе ўдумлівыя, тонкія назіранні над паэзіяй Н.Арсеньевай, 

Л.Геніюш, М.Багдановіча, А.Зязюлі, К.Сваяка – паэтаў, хто маліўся Красе. 

Памерла 16 чэрвеня 2006 г. 

Выток яе жыцця і торчае прычасце – беларускае Палессе, вёска 

Пінкавічы. Кожны верш Любові Тарасюк напоўнены любоўю да роднай 

старонкі, павагай да яе працавітых людзей. Вытокі свайго таленту  яна 

бачыла ў радзінных каранях. 



Любоў Тарасюк шмат зрабіла для нацыянальнай адукацыі і культуры 

як асветніца і педагог. За дваццаць пяць гадоў працы ў Беларускім 

дзяржаўным ўніверсіцеце асабліва шмат часу аддавала стварэнню 

літаратуразнаўчых навукова-метадычных прац. Яе пяру іх належыць больш 

за 200. 

Творчасць Любы Тарасюк успыхнула ярка і непаўторна, каб у самым 

росквіце нечакана абарвацца. Яе аднавяскоўцы ганарацца сваей таленавітай 

зямлячкай і плацяць ей незабыўнай памяццю. У 2010 годзе на доме, дзе яна 

нарадзілася ўстаноўлена мемарыяльная дошка. 

